
PRENATAL VA ERTA 
CHAQALOQLIK RIVOJLANISHI 

VA RIVOJLANISHNING 
BIOLOGIK ASOSLARI

N. Mirbabayeva
Qo‘qon davlat universiteti o‘qituvchisi

Annotatsiya: Mazkur maqolada rivojlanishida nuqsoni bo‘lgan hamda imkoniyati cheklangan bolalarni to‘laqonli ijtimoiy 
hayotga jalb etish, ularning shaxsiy salohiyatini maksimal darajada ro‘yobga chiqarish uchun zarur shart-sharoitlarni 
yaratish masalalari yoritilgan. Reabilitatsion xizmatlar, ta’lim va tarbiya jarayonlari orqali bolalarning ijtimoiy integratsi-
yasi va adaptatsiyasini ta’minlash mexanizmlari tahlil etilgan. Shuningdek, tibbiy, pedagogik va ijtimoiy reabilitatsiyaning 
o‘zaro bog‘liqligi hamda ularning erta bosqichlardan boshlab samarali tashkil etilishi muhimligi asoslab berilgan.

Kalit so‘zlar: rivojlanishida nuqsoni bo‘lgan bolalar, tibbiy reabilitatsiya, integratsiya, pedagogik reabilitatsiya, adaptat-
siya, prenatal davr, erta chaqaloqlik davri.
Abstract: This article examines the issues of ensuring a full social life for children with developmental disorders and 
children with disabilities, as well as creating the necessary conditions for the maximum realization of their potential. The 
mechanisms of social integration and adaptation through the implementation of rehabilitation services, education, and 
upbringing are analyzed. Particular attention is given to the interconnection between medical, pedagogical, and social 
rehabilitation and the importance of their effective organization from the early stages of child development.

Key words: children with developmental disorders, medical rehabilitation, integration, pedagogical rehabilitation, adap-
tation, prenatal period, early infancy.
Аннотация: В статье рассматриваются вопросы обеспечения детей с нарушениями развития и детей с инвалид-
ностью полноценной социальной жизнью, а также создания необходимых условий для максимальной реализации 
их потенциала. Проанализированы механизмы социальной интеграции и адаптации посредством реализации 
реабилитационных услуг, образования и воспитания. Особое внимание уделено взаимосвязи медицинской, педа-
гогической и социальной реабилитации, а также важности их организации с ранних этапов развития ребёнка.

Ключевые слова: дети с нарушениями развития, медицинская реабилитация, интеграция, педагогическая реа-
билитация, адаптация, пренатальный период, раннее младенчество.

KIRISH
Rivojlanishida nuqsoni bo‘lgan bolalar reabilitatsiyasining zamonaviy konsepsiyasi bolaga nisbatan inte-

grativ yondashuvni nazarda tutadi. Bunda nuqson tuzilishini kompleks baholash va funksional tashxis qo‘yish, 
ya’ni psixikaning buzilgan va saqlangan komponentlarini aniqlash, aqliy buzilishlarning nutq buzilishlari bilan 
o‘zaro aloqadorligini, shuningdek, emotsional-shaxsiy xususiyatlar hamda kommunikativ xulq-atvorni tahlil 
qilish muhim ahamiyat kasb etadi.

Kompleks (tibbiy-psixologik-pedagogik) reabilitatsiya natijalarining sifat ko‘rsatkichlariga psixologik va 
boshqa funksional buzilishlarni bartaraf etish, motorikani rivojlantirish, nutqni korreksiya qilish, kommunikativ 
qobiliyatlarni tiklash hamda bolani jamiyatga integratsiyalash kiradi.

Logopedik reabilitatsiya rivojlanishida nuqsoni bo‘lgan bolalar va o‘smirlarning kompleks tibbiy-psixologik-
pedagogik reabilitatsiyasi hamda ijtimoiy adaptatsiyasining muhim tarkibiy qismi hisoblanadi. Shu o‘rinda ilk 
yoshdagi bolalarga nisbatan logopedik abilitatsiya masalasini alohida ta’kidlash zarur. U nutqiy funksiyani 
shakllantirish, yangi nutqiy imkoniyatlarni yaratish, kommunikativ faoliyatni normallashtirish hamda ijtimoiy 
salohiyatni oshirishga qaratilgan.

Eshitishida nuqsoni bo‘lgan bolalar kompleks reabilitatsiyasi va ijtimoiy adaptatsiyasining asosiy vazifala
ridan biri nutq hamda mantiqiy tafakkurni rivojlantirishdir. Eshitmaydigan bolalarda nutq mustaqil ravishda shakl
lanmaydi. Ular nutqni tabiiy ravishda egallash imkoniyatiga ega emaslar va nutqning yetishmasligini mimika, 
daktilologiya, labdan o‘qish kabi muloqotning o‘ziga xos shakllari bilan to‘ldirishga harakat qiladilar.

Ko‘rishida nuqsoni bo‘lgan bolalarda nutqiy kamchiliklar turli xil bo‘lib, tuzilishi va ifodalanish darajasi 
jihatidan murakkabdir. Bu holat nutqni shakllantirish jarayonining o‘ziga xos murakkabligi bilan izohlanadi. 
Bunday bolalar bilan logopedik abilitatsiya bosqichma-bosqich tashkil etiladi. Nutqning shakllanganlik darajasi 
hisobga olinib, rel’efli rasmlar, taktil sezgi uchun mo‘ljallangan maxsus o‘yinchoqlar to‘plamidan foydalaniladi.

Intellekti buzilgan bolalarda nutqiy nuqsonlarning o‘ziga xosligi va ularni korreksiya qilish jarayoni oliy nerv 
faoliyati hamda psixik rivojlanish xususiyatlari bilan belgilanadi. Bunday bolalarda nutq buzilishi bilish faoliya-
tining qo‘pol buzilishi va psixikaning umumiy anomal rivojlanishi fonida yuzaga keladi. Nutqiy faoliyat buzilishi 
ko‘pincha sistemali xarakterga ega bo‘lib, ularni tahlil qilishda differensial yondashuv talab etiladi va korreksiya 
jarayoni uzoq muddatli hamda izchil mehnatni talab qiladi.

Rivojlanishida nuqsoni bo‘lgan bolalarning tibbiy reabilitatsiyasini amalga oshirishda erta namoyon bo‘lgan 
serebral kamchiliklarni davolash muhim o‘rin tutadi. Bunda fizioterapiya, fitoterapiya, psixoterapiya, davolovchi 
jismoniy tarbiya hamda umumiy sog‘lomlashtiruvchi muolajalar qo‘llaniladi. Hayot faoliyati imkoniyatlari chek-
langan shaxslarning tibbiy reabilitatsiyasining asosiy vazifalari quyidagilardan iborat:
•	 profilaktikani takomillashtirish;
•	 rivojlanishdagi nuqsonlarni erta aniqlash va diagnostika qilish;
•	 abilitatsiya hamda reabilitatsiya tadbirlarini takomillashtirish;
•	 tibbiy va korreksion-ta’limiy jarayonlar o‘rtasidagi hamkorlik sifatini oshirish.

MAVZUGA OID ADABIYOTLAR SHARHI
Korreksion pedagogikaning dolzarb muammolaridan biri - bolalardagi nuqsonlarni korreksiya qilishdan 

tibbiy-psixologik-pedagogik reabilitatsiyaga o‘tish hamda rivojlanishida nuqsoni bo‘lgan bolalar va o‘smirlarni 
ularning ruhiy va jismoniy imkoniyatlarini hisobga olgan holda ijtimoiy hayotga moslashtirishdir. Imkoniyati 
cheklangan bolalar ijtimoiy adaptatsiya nuqtai nazaridan eng murakkab guruhlardan biri hisoblanadi. Ularning 
moslashish imkoniyatlari ruhiy va jismoniy sog‘lig‘idagi buzilishlar, ijtimoiy tajribaning cheklanganligi hamda 
ayrim hollarda noqulay oilaviy-iqtisodiy sharoitlar sababli pasaygan bo‘lishi mumkin.

N. I. Xvorostyanova (2001) ta’kidlashicha, nogiron bolaning moslashish imkoniyatlariga quyidagi omillar 
salbiy ta’sir ko‘rsatadi:

1.	 Jismoniy rivojlanishdagi kamchiliklar. Nogiron bolalar ko‘pincha nogironlikka bevosita bog‘liq bo‘lmagan 
kasalliklarga ham duch keladilar. Nutq, eshitish va umumiy motorika buzilishlari muloqot uchun jismoniy 
imkoniyatlarni cheklaydi.

2.	 Muloqot uchun psixologik imkoniyatlarning yetishmasligi. Yopiq muassasalarda yoki noqulay oilaviy 
sharoitda tarbiyalanish, uyda ta’lim olish, tengdoshlarning ehtiyotkorona munosabati va kattalarning 
ortiqcha himoyasi bolalarda ruhiy va ijtimoiy infantilizm shakllanishiga olib kelishi mumkin.

3.	 Maxsus ehtiyojlarni qondirish uchun zarur moddiy vositalarning yetishmasligi. Eshitish apparatlari, 
maxsus moslamalar va boshqa yordamchi vositalarning yetarli emasligi, shuningdek, jamiyatdagi arxitek-
tura va psixologik to‘siqlar bolaning ijtimoiy moslashuv imkoniyatlarini cheklaydi.

Ijtimoiy muhitga moslashish uchun zarur faoliyat turlarini egallash, ijtimoiy rollar, xulq-atvor normalari va 
qoidalarni o‘zlashtirish imkoniyatining cheklanishi ijtimoiy yetishmovchilik holatini yuzaga keltiradi. Bu esa 
nogiron bolaning ijtimoiy qiyinchiliklarining asosiy sabablaridan biri hisoblanadi.

N. I. Xvorostyanova insonning adaptiv salohiyatini ijtimoiy hayotning o‘zgaruvchan sharoitlariga moslash-
ishga xizmat qiluvchi jismoniy va ruhiy imkoniyatlar majmui sifatida talqin qiladi. U aqliy va kommunikativ qobili-
yatlar, shaxsiy sifatlar hamda ijtimoiy bilim va ko‘nikmalar yig‘indisini adaptiv potensialning tarkibiy qismlari 
sifatida ajratib ko‘rsatadi.

Ye. M. Mastyukova (1997) davolovchi pedagogikani rivojlanishdagi turli nuqsonlar, ruhiy-asab va somatik 
buzilishlarni davolash hamda korreksiya qilishga qaratilgan tizimli davolovchi-pedagogik tadbirlar majmui sifa-
tida izohlaydi. Uning fikricha, davolovchi pedagogikaning muhim vazifalaridan biri - bolalarda buzilgan funk-
siyalarni korreksiya qilish uchun maxsus individual va guruh metodlarini ishlab chiqish, shuningdek, oilaviy 
tarbiya va oilaviy psixoterapiya dasturlarini takomillashtirishdir.

Erta boshlangan va tizimli ravishda olib borilgan ta’lim hamda davolovchi-korreksion tadbirlar imkoniyati 
cheklangan bolalarning ijtimoiy adaptatsiyasini ta’minlashga xizmat qiladi. Rivojlanish xususiyatlari turlicha 
bo‘lishiga qaramay, bunday bolalarda ayrim umumiy qiyinchiliklar kuzatiladi. Jumladan, past aqliy ish qobiliyati, 
diqqat va xotira konsentratsiyasining yetishmasligi, nutqiy rivojlanishda orqada qolish, hissiy-irodaviy sohaning 
yetilmaganligi, atrof-muhit haqidagi tasavvur va bilimlar zaxirasining cheklanganligi, motor funksiyalarning 
yetarli rivojlanmaganligi hamda fazoviy tasavvurlar rivojlanishida orqada qolish holatlari uchraydi.

TADQIQOT METODOLOGIYASI
Rivojlanishida nuqsoni bo‘lgan bolalarning keyingi rivojlanishida nafaqat anomal rivojlanish xarakteri, 

balki davolovchi-korreksion va rivojlantiruvchi tadbirlarning boshlanish vaqti ham muhim ahamiyat kasb etadi. 
Hozirgi vaqtda aniqlanishicha, erta boshlangan va tizimli ravishda olib borilgan davolovchi-pedagogik korrek-
sion tadbirlar bolalarning rivojlanishiga, ta’lim olishiga hamda ijtimoiy adaptatsiyasiga sezilarli darajada ijobiy 
ta’sir ko‘rsatadi.

TAHLIL VA NATIJALAR
Tadqiqot natijalariga ko‘ra, rivojlanishida nuqsoni bo‘lgan bolalar bilan tibbiy-psixologik-pedagogik va 

korreksion tadbirlarni amalga oshirishda quyidagi asosiy prinsiplarga rioya qilish muhimdir:

1.	 Bolalar huquqlarini ta’minlash. Bolalar huquqlari to‘g‘risidagi Konvensiyada mustahkamlangan me’yor-
larga asoslanib, bolaning shaxsiyati, aqliy va jismoniy qobiliyatlarini rivojlantirishni nazarda tutuvchi ta’lim 
olish huquqini amalga oshirishga intilish zarur. Rivojlanishida nuqsoni bo‘lgan bolalarning huquqlari 
ularning individualligini saqlagan holda ta’minlanishi lozim.

2.	 Individual yondashuv. Korreksion-rivojlantiruvchi mashg‘ulotlarga barcha bolalarni, jumladan, rivojla
nishida ko‘p nuqsonlari bo‘lgan bolalarni ham jalb etish zarur. Bu har bir bola uchun individual rivojlanish 
va korreksiya dasturini ishlab chiqish orqali amalga oshiriladi.

3.	 Individual dinamikani baholash. Bolaning rivojlanish ko‘rsatkichlarini boshqa bolalar bilan emas, balki 
uning oldingi bosqichdagi natijalari bilan taqqoslash maqsadga muvofiqdir.

4.	 Psixologik qulay muhit yaratish. Bola uchun do‘stona atmosfera yaratish, psixologik xavfsizlik hissini 
shakllantirish, uning rivojlanishidagi qiyinchiliklarni tushungan holda munosabatda bo‘lish muhimdir. Har 
bir bolaning psixik va shaxsiy rivojlanishidagi ijobiy jihatlarni aniqlash va mustahkamlash pedagogik ishning 
muhim vazifasidir.

5.	 Insonparvar baholash. Bolaning rivojlanish dinamikasini to‘g‘ri va insonparvarona baholab, uning keyingi 
rivojlanish va ijtimoiy adaptatsiya imkoniyatlarini aniq tasavvur qilish zarur.

6.	 Sabr-toqatli munosabat. Barcha bolalarga, jumladan, jismoniy jihatdan sust yoki hissiy jihatdan ta’sirchan 
bolalarga nisbatan bir xil sabr-toqat bilan yondashish talab etiladi.

7.	 Faoliyat gigiyenasini tashkil etish. Har bir bola uchun aqliy va jismoniy faoliyat gigiyenasini to‘g‘ri tashkil 
etish dasturini ishlab chiqish zarur. Bu bolalarning tez charchashining oldini olish va kun tartibiga rioya 
qilish ko‘nikmasini shakllantirishga xizmat qiladi.

8.	 Kasbiy etikaga rioya qilish. Mutaxassislar kasbiy axloq qoidalariga qat’iy rioya etishlari kerak. Har bir 
bolaning tashxisi va prognozi kasbiy sir sifatida saqlanishi lozim.

9.	 Emotsional rivojlanishni qo‘llab-quvvatlash. Bolalarning aqliy va hissiy rivojlanishini ularning quvonch, 
xotirjamlik kabi ijobiy psixik holatlariga tayangan holda rag‘batlantirish zarur. Shuningdek, bolaning indi-
vidual qobiliyatlari va qiziqishlarini rivojlantirish muhimdir.

10.	 Mustaqil baholash ko‘nikmasi. Bolani doimiy va tizimli ravishda o‘z faoliyatini mustaqil baholashga 
o‘rgatish zarur.

11.	 Faoliyat turlarini egallash. Bolaga turli faoliyat turlaridan foydalanish malakalarini sabr bilan o‘rgatish 
lozim. Bu jarayonda bir faoliyat turidan boshqasiga o‘tish, topshiriqlarni ijodkorlik va tashabbuskorlik bilan 
bajarishga undash muhim ahamiyatga ega.

Maktabgacha yoshdagi bolalar bilan korreksion ishlarni olib borishda turli faoliyat turlariga tayangan holda 
muhim usul va metodlardan foydalanish lozim. O‘yin, elementar mehnat hamda samarali faoliyat turlaridan 
foydalaniladi. Biroq ushbu yosh bosqichining yetakchi faoliyati sifatida o‘yinga alohida e’tibor qaratiladi.

XULOSA VA TAKLIFLAR
Ruhiy faoliyatning rivojlanishi normal bolalarda ham, rivojlanishida nuqsoni bo‘lgan bolalarda ham umumiy 

qonuniyatlarga asoslanadi: idrok va tasavvurdan ko‘rgazmali-amaliy hamda ko‘rgazmali-obrazli tafakkurga, 
undan esa ongli tafakkur elementlariga o‘tish kuzatiladi. Ushbu jarayonlarning barchasida nutq asosiy o‘rin 
egallaydi. L. S. Vigotskiy ta’kidlaganidek, nutq ma’lumot uzatish, ijtimoiy xulqni shakllantirish va atrofdagilarga 
ta’sir ko‘rsatish funksiyasini bajaradi hamda fikrni shakllantirish vositasi hisoblanadi.

Nutq barcha faoliyatlarni amalga oshirishning zaruriy sharti va muhim komponenti, bilimlarni egallash vosi-
tasi hamda bolaning o‘qitilishi va rivojlanishining muhim omilidir. Nutq ruhiy jarayonlarni qayta tashkil etadi: 
uning ishtiroki bilan idrok umumlashgan xarakterga ega bo‘ladi, tasavvur rivojlanadi, xotira takomillashadi. 
Nutqning xulq-atvorni boshqarishdagi roli ayniqsa muhimdir. Bola doimiy muloqot va birgalikdagi faoliyat jara
yonida nutqni egallab boradi, bu esa nutqiy ko‘nikma va malakalarni shakllantirishni rag‘batlantiradi.

Nutqiy rivojlanishida nuqsoni bo‘lgan bolalarda nutq tizimining ayrim bo‘limlari yoki butun tizimi buzilishi 
natijasida nutqiy ko‘nikma va malakalarning bosqichma-bosqich shakllanishi murakkablashadi. Bu muloqot 
vositalarining yetishmovchiligini kuchaytiradi hamda zarur nutqiy tajribani egallash imkoniyatini cheklaydi. Zarur 
korreksion tadbirlar o‘z vaqtida amalga oshirilmasa, intellektual rivojlanish sur’ati sekinlashishi mumkin. Bu esa 
atrofdagilar bilan muloqotning yetarli darajada shakllanmasligi va tasavvur doirasining cheklanishi bilan bog‘liq.

Foydalanilgan adabiyotlar ro‘yxati:
1.	 Ayupova M.Yu. Logopediya. – T.: O‘zbekiston faylasuflari milliy jamiyati nashriyoti, 2007
2.	 Defektologiya. S.Isamitdinov. T-Fan. 2007 y.
3.	 Maxsus psixologiya. L.Mo‘minova. O‘zbekiston. 2013 y.
4.	 Muminova L., Ayupova M. Logopediya. T.: O‘qituvchi 1993 y.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

